
ՈՐՈՇՈՒՄ
9 սեպտեմբերի 2015 թվականի №319Ա
ք.Երևան
«ՍՅՈՒՆԻՔ» ՍԱՀՄԱՆԱՓԱԿ ՊԱՏԱՍԽԱՆԱՏՎՈՒԹՅԱՄԲ ԸՆԿԵՐՈՒԹՅԱՆԸ ՆԱԽԱԶԳՈՒՇԱՑՆԵԼՈՒ ՄԱՍԻՆ 
 Հաշվի առնելով, որ՝ 
ա) Հայաստանի Հանրապետության արդարադատության նախարարության աշխատակազմի իրավաբանական անձանց պետական ռեգիստրի գործակալության պաշտոնական կայքում տեղակայված տեղեկատվության համաձայն՝ 2010 թվականի հուլիսի 2-ին և 2012 թվականի դեկտեմբերի 28-ին տեղի է ունեցել «ՍՅՈՒՆԻՔ» սահմանափակ պատասխանատվությամբ ընկերության (այսուհետ՝ Ընկերություն) մասնակիցների փոփոխության գրանցում՝ 25 և ավելի տոկոս բաժնեմասերի օտարմամբ, 
բ) Հայաստանի Հանրապետության հանրային ծառայությունները կարգավորող հանձնաժողովը (այսուհետ՝ Հանձնաժողով) 2015 թվականի օգոստոսի 5-ից Ընկերության նկատմամբ հարուցել է վարչական վարույթ` «Էներգետիկայի մասին» Հայաստանի Հանրապետության օրենքի 27-րդ հոդվածի խախտման փաստի ուսումնասիրության նպատակով, որը տասն օրով երկարաձգվել է,
գ) հարուցված վարույթի շրջանակում Ընկերությունը 2015 թվականի օգոստոսի 26-ի և սեպտեմբերի 1-ի գրություններով հանձնաժողով է ներկայացրել բաժնեմասերի առուվաճառքի, Ընկերության և «ԱԿԲԱ-ԿՐԵԴԻՏ ԱԳՐԻԿՈԼ ԲԱՆԿ» փակ բաժնետիրական ընկերության միջև կնքված կոշտ գրավի, հիփոթեքի և վարկային պայմանագրերը, Ընկերության և «ԱՐՄՍՎԻՍԲԱՆԿ» փակ բաժնետիրական ընկերության միջև կնքված բաժնեմասերի գրավի պայմանագրերը և հայտնել է, որ «Էներգետիկայի մասին» Հայաստանի Հանրապետության օրենքի 27-րդ հոդվածի պահանջի խախտումը կատարվել է թյուրիմացաբար, հայցելով Հանձնաժողովի ներողամտությունը, 
 դ) Ընկերության ներկայացրած 2010 թվականի հունիսի 24-ի բաժնեմասերի առուվաճառքի պայմանագրերի համաձայն՝ Ընկերության 70 տոկոս բաժնեմասի սեփականատեր «ԷՆԵՐՋԻ ԿՈՄՊԼԵՔՍ» սահմանափակ պատասխանատվությամբ ընկերությունը վաճառել է իրեն պատկանող ամբողջ բաժնեմասը Հայաստանի Հանրապետության քաղաքացիներ Քոչար Դավթյանին (28 տոկոս), Սաշիկ Վարդանյանին (12 տոկոս) և ԱՄՆ քաղաքացի Արթուր Նագապետյանին (30 տոկոս), իսկ ըստ 2012 թվականի դեկտեմբերի 25-ի բաժնեմասի առուվաճառքի պայմանագրի՝ Ընկերության 38 տոկոս բաժնեմասի սեփականատեր Քոչար Դավթյանը վաճառել է իրեն պատկանող ամբողջ բաժնեմասը Հայաստանի Հանրապետության քաղաքացիներ Աշոտ Դավթյանին (5 տոկոս), Ապրես Դավթյանին (10 տոկոս), ԱՄՆ քաղաքացի Արթուր Նագապետյանին (18 տոկոս) և ՌԴ քաղաքացի Սեդա Կարապետյանին (5 տոկոս), 
ե) համաձայն 2011 թվականի հունվարի 14-ին Ընկերության և «ԱԿԲԱ-ԿՐԵԴԻՏ ԱԳՐԻԿՈԼ ԲԱՆԿ» փակ բաժնետիրական ընկերության միջև կնքված կոշտ գրավի պայմանագրի` գլխավոր վարկային պայմանագրից բխող պարտավորությունների կատարման ապահովման նպատակով Ընկերությունը գրավադրում է «Ապրես» փոքր հիդրոէլեկտրակայանում էլեկտրական էներգիայի (հզորության) արտադրության լիցենզավորված գործունեության իրականացման համար անհրաժեշտ հիմնական գույքը (ագրեգատներ, հոսանքի տրանսֆորմատորներ, յուղային անջատիչներ և այլն), իսկ համաձայն հիփոթեքի №0 3300 003577/01 պայմանագրի՝ գլխավոր վարկային պայմանագրից բխող պարտավորությունների կատարման ապահովման նպատակով Ընկերությունը գրավադրում է «Ապրես» փոքր հիդրոէլեկտրակայանում էլեկտրական էներգիայի (հզորության) արտադրության լիցենզավորված գործունեության իրականացման համար անհրաժեշտ հիմնական գույքը (փոքր հիդրոէլեկտրակայանի շենքը, ջրահեռացման ջրանցքը, ջրընդունիչ պատվարը և այլն),
զ) մինչև 2013 թվականի հուլիսի 27-ը գործող խմբագրությամբ «Էներգետիկայի մասին» Հայաստանի Հանրապետության օրենքի (այսուհետ՝ Օրենք) 27-րդ հոդվածի 2-րդ կետի համաձայն՝ գործունեության լիցենզիա ունեցող որևէ անձի կանոնադրական կապիտալում 25 տոկոս և ավելի մասնակցություն ունեցող բաժնետերը կամ փայատերը առանց հանձնաժողովի թույլտվության իրավունք չունի ձեռք բերել նույն կամ մեկ այլ գործունեության լիցենզիա ունեցող անձի 25 տոկոս և ավելի բաժնետոմս, բաժնեմաս կամ ունենալ փայամասնակցություն, ինչպես նաև վաճառել 25 տոկոս և ավելի բաժնետոմսեր, իսկ 3-րդ կետի համաձայն՝ լիցենզավորված գործունեության իրականացման համար անհրաժեշտ հիմնական գույքը (շենքեր, շինություններ, կառույցներ, արտադրական հզորություններ, գործող էներգատեղակայանքներ և գծեր) վաճառելու կամ գույքի նկատմամբ իրավունքը որևէ այլ կերպ փոխանցելու համար լիցենզավորված անձը դիմում է հանձնաժողով` համաձայնություն ստանալու նպատակով,
ե) Հանձնաժողովի աշխատակազմի կողմից իրականացված վարչական վարույթի արդյունքում փաստվել է, որ Քոչար Դավթյանի (որը հանդիսանում է նաև «ՌԱԵԼ ԳԷՍ» սահմանափակ պատասխանատվությամբ ընկերության 40 տոկոս բաժնեմասի սեփականատեր) 38 տոկոս և «ԷՆԵՐՋԻ ԿՈՄՊԼԵՔՍ» սահմանափակ պատասխանատվությամբ ընկերության 70 տոկոս բաժնեմասերի վաճառքը տեղի է ունեցել առանց Հանձնաժողովի թույլտվության, իսկ «Ապրես» փոքր հիդրոէլեկտրակայանի հիմնական միջոցների գրավադրումն իրականացվել է առանց Հանձնաժողովի համաձայնության, այսինքն՝ Օրենքի 27-րդ հոդվածի 2-րդ և 3-րդ մասերի պահանջների խախտմամբ, և

 հիմք ընդունելով «Էներգետիկայի մասին» Հայաստանի Հանրապետության օրենքի 42-րդ հոդվածի 1-ին կետի «ա» ենթակետը՝ Հանձնաժողովը որոշում է. 
1. Օրենքի 27-րդ հոդվածի 2-րդ և 3-րդ կետերի խախտման համար Ընկերությանը նախազգուշացնել:
2. Ընկերությանը՝ ընդունել ի գիտություն, որ իրավասու է սույն որոշումը բողոքարկել Հանձնաժողով կամ Հայաստանի Հանրապետության վարչական դատարան՝ այն ուժի մեջ մտնելու պահից երկամսյա ժամկետում:
3. Սույն որոշումն ուժի մեջ է մտնում ստորագրման պահից:
 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
 ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ
 ՀԱՆՁՆԱԺՈՂՈՎԻ ՆԱԽԱԳԱՀԻ ՏԵՂԱԿԱԼ՝ 
Շ. ԿԻՐԱԿՈՍՅԱՆ
 ք. Երևան

